
[bookmark: _GoBack]საქართველოსა და აშშ-ის შორის თანამშრომლობა საზოგადოებრივი ჯანმრთელობისა და ბიოსამედიცინო ფუნდამენტური და გამოყენებითი მეცნიერების სფეროში 
(მოკლე მიმოხილვა)

· ამერიკის შეერთებული შტატების მხარდაჭერა საქართველოს მიმართ უკვე ათეულ წლებს ითვლის, რომლის ფარგლებში საქართველომ მნიშვნელოვან პროგრესს და მდგრადობას მიაღწია სხვადასხვა სფეროში. აქედან კი განსაკუთრებით აღსანიშნავია,  თანამშრომლობა საზოგადობრივი ჯანმრთელობისა და სიცოცხლის მეცნიერებების განვითარების მიმართულებებით. სწორედ ამ მხარდაჭერით და დახმარებით (რამდენიმე ათწლეულების მანძილზე), დღეს, საქართველო რეგიონში წამყვანი ქვეყანაა ზედამხედველობისა და ლაბორატორიული დიაგნოსტიკური სიმძლავრეებით, ფუნდამენტური და გამოყენებითი ბიოსამედიცინო კვლევებით, გადამზადებული ადამიანური რესურსით და ა.შ.
· აშშ-ის სამთავრობო და დონორულ ინსტიტუციებთან თანამშრომლობის ფარგლებში,  საქართველო გახლავთ ჯანმრთელობის გლობალური უსაფრთხოების პროგრამის (GHSA) ერთ-ერთი სამოქმედო პაკეტის: რეალურ დროში ზედამხედველობის ლიდერი ნორვეგიასთან ერთად და მონაწილეობს ლაბორატორიული სისტემის პაკეტში; C ჰეპატიტის ელიმინაციის კუთხით სამოდელო ქვეყანა მსოფლიოს მასშტაბით; მნიშვნელოვანია საქართველოს მიღწევები იმუნიზაციის, გადამადები და არაგადამდები დაავადებების ზედამხედველობის, განსაკუთრებით საშიში ინფექციური დაავადებების კვლევების, ბიოუსაფრთხოებისა და ბიოდაცვის მაღალი სტანდარტების შემუშავების, ინფექციის პრევენციისა და კონტროლის გაიდლაინების დანერგვის; სამეცნიერო დიპლომატიის განვითარების; ელექტრონული საზედამხედველო სისტემების დანერგვის და სხვა მიმართულებებით. 
· საქართველოს და კერძოდ, ჯანდაცვისა და საზოგადოებრივი ჯანმრთელობის სისტემებს ხანგრძლივი პარტნიორული თანამშრომლობა აკავშირებს ისეთ ამერიკულ ინსტიტუციებთან, როგორიც არის: აშშ-ის საერთაშორისო განვითარების სააგენტო (USAID), ჯანდაცვის ნაციონალური ცენტრები (NIH) და მათთან ასოცირებული ინსტიტუტები: ალერგიისა და ინფექციურ დაავადებათა ნაციონალური ინსტიტუტი (NIIAD), კიბოს ნაციონალური ინსტიტუტი (NCI),  სამოქალაქო კვლევებისა და განვითარების ფონდი (CRDF Global), ბიოლოგიური თანამშრომლობის პროგრამა (BTEP), აშშ-ის დაავადებათა კონტროლისა და პრევენციის ცენტრები (CDC), აშშ-ის თავდაცვის საფრთხეების შემცირების სააგენტო (DTRA), უოლტერ რიდის სამხედრო კვლევითი ინსტიტუტი (WRAIR), ასევე ამერიკის წამყვან უნივერსიტეტებთან: ფლორიდის, უნივერსიტეტი, მერილენდის უნივერსიტეტი, ემორის უნივერსიტეტი, ჯონს ჰოპკინსის უნივერსიტეტი, ჩრ. არიზონას უნივერსიტეტი, კალიფორნიის უნივერსიტეტთან არსებული ლოს ალამოსის ეროვნული ლაბორატორია და სხვ. ) 
· აშშ-ის სამთავრობო და კერძო სექტორის უდიდესი ტექნიკური და ფინანსური მხარდაჭერით ქართველმა მეცნიერებმა და დარგის სპეციალისტებმა შეძლეს გაეზიარებინათ საერთაშორისო გამოცდილება მოკლე და გრძლევადიანი გადამზადების ტრენინგებსა და კონფერენციებში მონაწილეობის გზით. 
· ქვემოთ ჩამოთვლილია ზემოაღნიშნული თანამშრომლობის ფარგლებში რამდენიმე განსაკუთრებული მიღწევა და წარმატებული კოლაბორაციის შედეგები:

· „ერთიანი ჯანმრთელობის“ პრინციპების დაცვით 2004 წელს აშშ-ის ერთობლივი ბიოლოგიური პროგრამის (CBEP) ინიცირებითა და DTRA-ს უშუალო დახმარებით საქართველოში საფუძველი ჩაეყარა ბიოუსაფრთხეობის მაღალი დონის (BSL 3) საზოგადოებრივი ჯანმრთელობის კვლევითი ცენტრის მშენებლობას, რომელსაც მოგვიანებით დაერქვა ამერიკელი სენატორის ( CBEP-ის ერთ-ერთი ფუძემდებლის) -რიჩარდ ლუგარის სახელი და 2013 წელს დაავადებათა კონტროლისა და საზოგადოებრივი ჯანმრთელობის ეროვნული ცენტრს შეუერთდა და გადმოვიდა მის მფლობელობაში, როგორც ერთ-ერთი ინტეგირებული სტრუქტურული ერთეული. ლუგარის ცენტრი აერთიანებს 22 ადამიანისა და ცხოველთა ჯანმრთელობის ზედამხედველობით ლაბორატორიებს ქვეყნის მასშტაბით, რომელთაგან 10 ლაბორატორია ექვემდებარება ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს, ხოლო დანარჩენი 12 გარემოსა და სოფლის მეურნეობის სამინისტროს ქვეშ არის. ლუგარის ცენტრი ერთადერთი BSL-3 ლაბორატორიაა საქართველოში, ყველაზე მძლავრი კი კავკასიისა და ცენტრალური აზიის რეგიონში. ინფექციური დაავადებების გამომწვევი აგენტები, მათ შორის განსაკუთრებით საშიში პათოგენები ინახება დკსჯეცის ბაქტერიებისა და ვირუსების ეროვნულ საცავში. ლუგარის ცენტრის მთავარ მანდატს წარმოადგენს: ქვეყნის ეპიდემიოლოგიური და ლაბორატორიული ზედამხედველობის უსაფრთხოება; ბიოლოგიური საფრთხეების სწრაფი აღმოჩენა და დადასტურება; მონაწილეობა ჯანმრთელობის გლობალური უსაფრთხოების პროგრამის ლაბორატორიული სისტემის პაკეტში; ქვეყნის ტერიტორიაზე რეზერვუარებისა და გადამტანების (ზოოენტომოლოგიური) ზედამხედველობა; საზჯანდაცვის სახელმწიფო პროგრამების ლაბორატორიული უზრუნველყოფა; ბიოსამედიცინო ფუნდამენტური და გამოყენებითი სამეცნიერო კვლევების პოტენციალის განვითარება. ცენტრის ექსკლუზიურ ფუნქციებს მოიცავს: განსაკუთრებით საშიში პათოგენების, ეგზოტიკური და იშვიათი ინფექციების დიაგნოსტიკა; გრიპის ვირუსოლოგიური და მოლეკულური ზედამხედველობა; რესპირატორული, დიარეული და ენტეროვირუსული პათოგენების ეპიდზედამხედველობა; პოლიომიელიტის ვირუსოლოგიური და მოლეკულური ზედამხედველობა; როტავირუსული ინფექციების ეპიდზედამხედველობა; წითელა, წითურას   ეპიდზედამხედველობა   და   გენოტიპირება;   სრული   გენომის   სექვენირება.
ლუგარის ცენტრი, COVID-19 პანდემიის პირობებში, ერთ-ერთ მნიშვნელოვან      როლს თამაშობს ინფექციის ადრეული გამოვლენისა და დროული დიაგნოსტირების თვალსაზრისით. 
· 2015 წელს CDC-ის მხარდაჭერით საქართველოს მასშტაბით ჩატარდა C და B ჰეპატიტების სეროლოგიური კვლევა, რომლის მთავარი მიზანი იყო მოსახლეობაში C ჰეპატიტის პრევალენტობის დადგენა. დაახლოებით 150 000 ადამიანში გამოვლენილმა აქტიურმა ინფექციამ შექმნა „C ჰეპატიტის ელიმინაციის“ პროგრამის სტრატეგიულ ღონისძიებათა დაგეგმვის საფუძველი. CDC-სა და Gilead Sciences მხარდაჭერით. C ჰეპატიტის ელიმინაციის კუთხით საქართველო მსოფლიოში გახდა სამაგალითო ქვეყანა. CDC-ის აქტიური დახმარებით 2016 წლიდან ხორციელდება „C ჰეპატიტის ელიმინაციის სახელმწიფო პროგრამა“, რომლის მიზანია 2020 წლისთვის C ჰეპატიტით ინფიცირებულთა 90%-ის გამოკვლევა, მათ შორის 95%-ის მკურნალობა და მკურნალობის შედეგად პაციენტთა 95%-ის განკურნება. C ჰეპატიტის ელიმინაციის პროგრამის ფარგლებში დაავადებულ პირებს უახლესი თაობის, ძვირადღირებული მედიკამენტი უფასოდ გადაეცემათ. პროგრამა ფარავს სკრინინგულ, სადიაგნოსტიკო და მკურნალობის მონიტორინგის კვლევებს. 
· ჩამოთვლილი ორგანიზაციებიდან განსაკუთრებით აღსანიშნავია თანამშრომლობა CDC-თან. 1996 წელს CDC-ის სტრუქტურული და ფუნქციური მოდელი გამოყენებულ იქნა საქართველოს დაავადებათა კონტროლის ეროვნული ცენტრის შექმნის პროცესში. ინფექციური დაავადებების კვლევებისა და ქართველი ეპიდემიოლოგების გადამზადების მიზნით, CDC-მ საქართველოში თავდაპირველი საქმიანობა,  ჯერ კიდევ, 90-ანი წლების შუა პერიოდიდან დაიწყო, ხოლო 2009 წლიდან კი საქართველოში დააფუძნა წარმომადგენლობითი ოფისი, რომლის ფარგლებშიც განხორციელდა არაერთი მნიშვნელოვანი კვლევა და პროგრამა დაავადებათა დროული გამოვლენის, რეაგირებისა და ზედამხედველობის კუთხით. CDC-ის საველე ეპიდემიოლოგიური და ლაბორატორიული სწავლების პროგრამის (FELTP)  ფარგლებში პროფესიული გადამზადება მიიღო საქართველოს 70-ზე მეტმა ეპიდემიოლოგმა, საზჯანდაცვის სპეციალისტმა და ვეტერინარმა. სწორედ აღნიშნული პროგრამით გადამზადებულმა ეპიდემიოლოგებმა მნიშვნელოვანი როლი შეასრულეს და ასრულებენ COVID-19 ეპიდზედამხედველობის გაუმჯობესებისა და კონტაქტების მიდევნების თვალსაზრისით.
საქართველოში CDC-ის მისიას წარმოადგენს ინსტიტუციურ დონეზე ეპიდაფეთქებების დროული გამოვლენისა და რეაგირების შესაძლებლობების გაფართოება შრომის, ჯანმრთელობისა და სოციალური დაცვის სამინისტროსთან და დაავადებათა კონტროლისა და საზოგადოებრივი ჯანმრთელობის ეროვნულ ცენტრთან მჭიდრო კომუნიკაციის საფუძველზე. 
CDC უზრუნველყოფს ჯანმრთელობის სხვადასხვა რისკ-ფაქტორებზე ტექნიკურ მხარდაჭერას ზედამხედველობითი კვლევების განხორციელების და ადამიანური რესურსების განვითარების მიმართულებებით.  საქართველოში CDC-ის აქტივობები მოიცავს შემდეგ მიმართულებებს: ჰეპატიტები, გრიპი, ზოონოზური, რესპირატორული, დიარეული დაავადებები, ტუბერკულოზი, ნუტრიციოლოგია, სგგდ  და სხვ.
2019 წლის მაისში დაავადებათა კონტროლისა და საზოგადოებრივი ჯანმრთელობის ეროვნულ ცენტრს პატივი ჰქონდა, ემასპინძლა აშშ-ის დაავადებათა კონტროლისა და პრევენციის ცენტრების (CDC) გენერალური დირექტორის - რობერტ რედფილდისთვის, რომელიც ოფიციალური ვიზიტით ესტუმრა საქართველოს. აღნიშნული ვიზიტი ატარებდა ისტორიულ ხასიათს, რადგან შეერთებული შტატების ჯანდაცვის სექტორის ასეთი მაღალი რანგის წარმომადგენელი პირველად ეწვია საქართველოს. ბატონი რედფილდის ვიზიტს განსაკუთრებული მნიშვნელობა ჰქონდა საზოგადოებრივი ჯანმრთელობის მიმართულებით საქართველოსა და აშშ-ის შორის მიმდინარე მრავალწლიანი წარმატებული თანამშრომლობის ფარგლებში CDC-ის დირექტორის მხრიდან მიღწეული შედეგების შეფასების კუთხით. ბატონმა რედფილდმა საქართველოს მთავრობის მაღალი რანგის პირებთან შეხვედრებისას ხაზი გაუსვა საქართველოს წარმატებებს, კერძოდ, C ჰეპატიტის ვირუსის ელიმინაციის, „ერთიანი ჯანმრთელობის" პრინციპების დაცვის, გრიპისა და სხვა დაავადებებზე ზედამხედველობის სისტემების გაუმჯობესების ჭრილში. მან დიდი კმაყოფილება და მადლიერება გამოხატა ქართველი პარტნიორებისადმი ვიზიტის მაღალ პოლიტიკურ და პროგრამულ ფორმატში დაგეგმვისა და სტუმართ-მასპინძლობისათვის და პირობა დადო, რომ აღნიშნულს აუცილებლად გააჟღერებდა საკუთარ ქვეყანაში სხვადასხვა დონეებზე.
2019 წლის 6 ნოემბერს დაავადებათა კონტროლისა და საზოგადოებრივი     ჯანმრთელობის ეროვნული ცენტრის მენეჯმენტსა და აშშ-ის CDC-ის მაღალი რანგის დელეგაციას შორის გაიმართა შეხვედრა CDC-თან მომავალი გაფართოებული აქტივობების შესახებ. აღნიშნულ შეხვედრაზე ამერიკულმა მხარემ ოფიციალურად გააჟღერა ატლანტის სათავო ოფისის გადაწყვეტილება 2020 წლიდან საქართველოს, როგორც CDC-ის ევრაზიის პლატფორმისა და რეგიონული აქტივობებისათვის შერჩეული ქვეყნის შესახებ. 
· ბიომედიცინის დარგის გაძლიერების კუთხით განსაკუთრებული წვლილი ასევე მიუძღვის დკსჯეცის პარტნიორ ორგანიზაციას - ულტერ რიდის სამხედრო კვლევით ინსტიტუტს (WRAIR) და მის შემადგენლობაში მყოფ სტრუქტურულ ნაწილს - აშშ-ის სახმელეთო ძალების სამედიცინო კვლევების ერთეულს (USAMRMC). მანდატიდან გამომომდინარე WRAIR ხელს უწყობს პარტნიორ ქვეყნებში ბიოსამედიცინო კვლევების განხორციელების ცოდნის, ტექნოლოგიებისა და მატერიალური ბაზების უზრუნველყოფას.
         WRAIR ლუგარის ცენტრში ფუნქციონირებს 2011 წლიდან და თანამშრომლობს დკსჯეცის მეცნიერებთან ერთობლივი კვლევების განხორციელების მიზნით. განხორციელებული სამეცნიერო პროექტებიდან აღსანიშნავია: ცხელებით მიმდინარე და აღმოცენებადი დაავადებების კვლევები; ანტიმიკრობული რეზისტენტობის ლაბორატორიულ-დიაგნოსტიკური კვლევები; ახალი თაობის გენომური სექვენირების პროექტები; ნაწლავური ინფექციების მოლეკულური დიაგნოსტიკა და სხვ.
აშშ-ის 3 ძირითად ინსტიტუციასთან (CDC, DTRA, WRAIR) თანამშრომლობის სამომავლო გეგმები

· CDC შემდეგი 2 წლის განმავლობაში დკსჯეცის მხარდაჭერას უზრუნველყოფს COVID-19 ბრძოლის სიმძლავრეების განვითარებასა და გაუმჯობესებისთვის; 
· დკსჯეცის / რ. ლუგარის ს/ჯ ცენტრისთვის ხელშემწყობი აქტივობების დაგეგმვა რეგიონული ჰაბის როლის გაზრდის მიზნით: საგანმანათლებლო, ბიოლოგიური და ეპიდემიოლოგიური ზედამხედველობის, საზოგადოებრივ საფრთხეებზე მზადყოფნისა და რეაგირების მიმართულებებით;
· 	სამეცნიერო დიპლომატიის განვითარება - საერთაშორისო სამეცნიერო კონფერენციებსა და სიმპოზიუმებში მეცნიერების მონაწილეობის ხელშეწყობა და ფინანსურ-ტექნიკური მხარდაჭერა; 
· სამეცნიერო პროექტების დაფინანსება;
· 	ელექტრონული პროდუქტების: LIMS (ლაბორატორიული საინფორმაციო მართვის სისტემა) და EIDSS (დაავადებათა ზედამხედველობის ელექტრონული ინტეგრირებული სისტემა) ახალი ვერსიის გადმობარება მიმღებ ორგანიზაციებზე (საქართველოს ოკუპირებული ტერიტორიებიდან დევნილთა, ჯანმრთელობისა და სოციალური დაცვის და საქართველოს გარემოს დაცვისა და სოფლის მეურნეობის სამინისტროები);
· კიბერ-უსაფრთხოების პროგრამის დანერგვა;
· სიმულაციური სავარჯიშოების ჩატარება ბიოუსაფრთხოებისა და გადაუდებელ შემთხვევებზე რეაგირების მზადყოფნის მიზნით;
· საგანგებო ოპერაციული ცენტრის ტექნიკური აღჭურვილობა
· 	უწყვეტი პროფესიული გადამზადების ფარგლებში ცენტრის ლოგისტიკური მხარდაჭერა საბაზისო ეპიდემიოლოგიური კურსისა და მენტორ-ტრენინგების ციკლების განხოციელების მიზნით;
· C ჰეპატიტის ელიმინაციის პროგრამის მხარდაჭერა;
· საზედამხედველო სისტემების გაძლიერება;
· 	გრიპის, აივ ინფექციისა და ანტიმიკრობული რეზისტენტობის საკითხებთან დაკავშირებული გამოწვევების დაძლევაში ტექნიკური მხარდაჭერა;
· ლაბორატორიის გარე კონტროლის გაძლიერება შესაბამისი ექსპერტების დახმარებით;
· საგრანტო პროექტების თემატიკის გაფართოება

